
Cur i gcoinne stádas Monet 

Faoin am sin bhí teoiricí nua i dtaobh cúrsaí 
datha ag teacht chun cinn. Thug Paul Seurat agus 
gluaiseacht an Nua‑Impriseanachais, go háirithe, 
dúshlán Monet agus dúshlán an Impriseanachais trí 
chéile. D’aontaigh Pissarro féin nach athrú ó bhonn 
a bhí le feiceáil i saothar úr Monet ach forbairt ar 
an méid a bhí déanta aige go dtí sin. Cé nár ghlac 
Monet leis an léamh sin os ard, bhí an t‑amhras tar 
éis greim a fháil air agus bhí sé míshásta lena chuid 
iarrachtaí le tamall.

Athrú stíle  

B’fhacthas do Monet nach raibh rud ar bith 
le foghlaim aige ó bheith ag obair lena chuid 
comhealaíontóirí. Thosaigh sé ag taisteal go 
forleathan agus bhuail sé amach faoin tuath chun 
an nádúr a phéinteáil ina aonar. Nuair a théadh sé 
ag péinteáil amuigh faoin spéir thugadh sé rogha de 

Ag seasamh an fhóid ina aonar
Is ar éigean a bhí teagmháil ar bith ag Claude Monet leis na hImpriseanaithe níos 
déanaí ina shaol. Ba dhíol mórtais dó é gurbh é féin amháin a bhí ag cloí leis an 
traidisiún nua‑aimseartha a bhunaigh Manet. Sna 1880idí chuaigh Monet agus Alice 
Hoschedé a chónaí in Giverny. Cé go raibh ainm Monet i mbéal an phobail faoin 
am sin, ní raibh i gceist aige scaoileadh lena ghradam mar cheannaire ar an ealaín 
nua‑aimseartha sa Fhrainc.

chanbháis leis, iad i gcás speisialta a bhí saindeartha 
aige féin. Ghlacadh sé canbhás nua chuige féin de 
réir mar a d’athraíodh solas an lae air. Ar an gcuma 
sin, d’éirigh leis sraith shuaithinseach de phictiúir 
a phéinteáil. Pictiúir an‑phearsanta a bhí iontu a 
léiríonn tuiscint dhomhain don tírdhreach. Ba é 
an nádúr féin, nó ba chirte a rá, na mothúcháin a 
spreagadh i Monet é féin agus é i láthair an nádúir, 
príomhthobar a chuid ealaíne. Nocht sé smaointe a 
chroí chomh dílis agus ab fhéidir leis agus chuir sé 
roimhe meandar ar leith a ghabháil i gcónaí. Tháinig 
athrú ó bhonn ar a chuid oibre nuair a chaith sé 
uaidh na dathanna nádúraíocha. Thosaigh sé ag 
baint úsáid as dathanna tiubha geala agus rinne 
sé pictiúir a raibh níos mó i gceist iontu ná léaráidí 
amháin. Pictiúir ba ea iad a chuir in iúl an gaol casta 
idir an radharc a bhí roimhe amach agus freagra an 
ealaíontóra féin ar na dathanna sin.

MONET AGUS É AMACH SNA BLIANTA

FÍOR 44.1 CRUACHA 
ARBHAIR AG DEIREADH 
SAMHRAIDH, A GCUMA 
AR MAIDIN, Claude Monet, 
Musée Marmottan, Páras

Monet sna 1890idí

Faoin mbliain 1890 bhí ag éirí go han‑mhaith le 
Monet sa bhaile agus i dtíortha i gcéin. Nuair a 
d’eagraigh Durand‑Ruel taispeántas dá shaothar 
dar teideal Meules, nó Cruacha Arbhair (fíor 44.1, 
fíor 44.2), meádh a thábhacht mar ealaíontóir as an 
nua.

Na Cruacha Arbhair
Ba é a theastaigh ó Monet i gcónaí ná breith ar an 
meandar do‑ghabhála, nó ar an radharc éalaitheach, 
faoi mar a thugadh sé féin air. Bhí cruacha móra 
cruithneachta nó coirce, ar a dtugtaí meules, le 
feiceáil sna páirceanna laistiar dá theach cónaithe 
in Giverny. Cruacha móra a bhí iontu, iad idir 5 agus 
7 méadar ar airde.  I lár na 1880idí a thosaigh sé á 
bpéinteáil den chéad uair, ach d’fhill sé orthu ar ball 
agus cur chuige úrnua aige. Phéinteáil sé sraith de 
phictiúir ar chanbhás ag an am céanna agus é mar 
aidhm aige gur aon saothar amháin a bheadh sa 
tsraith ar fad. D’oibrigh Monet ar chúpla canbhás in 
éineacht, é ag imeacht ó cheann amháin go ceann 
eile de réir mar a thagadh athrú ar an solas agus 
ar an aimsir. Ba choincheap nua ar fad i scéal na 
healaíne é go ndéanfaí aonad de shraith. 

Phéinteáil sé 25 pictiúr ar fad de na meules agus 
chuir sé 15 cinn díobh sin ar taispeáint i mí na 
Bealtaine 1891. Ní raibh siad uile ar cóimhéid ach 
bhain an comhdhéanamh simplí céanna le gach 

ceann acu. Dhá chruach i bpáirc a bhí sna pictiúir ar 
fad ‑ bhí líne crann laistiar díobh mar aon le tithe, 
agus cnoic sa chúlra ar fad. Comhdhéanamh láidir 
geoiméadrach atá i gceist le gach pictiúr. Síneann 
na páirceanna, na cnoic agus an spéir trasna 
cuid mhaith de na canbháis ina stráicí leathana 
comhthreomhara.

Saothair ealaíne

D’oibrigh Monet ar na sraitheanna sa stiúideo agus 
chuir sé feabhas ar an gcomhdhéanamh go dtí go 
raibh na pictiúir chun a shástachta aige. D’úsáid sé 
bándearg, dearg nó oráiste chun solas na gréine 
sa tráthnóna a threisiú agus d’athraigh sé treo na 
scáthanna fiú nuair ba mhian leis é. An toradh ná 
saothair ealaíne atá as an ngnáth ar fad agus a 
théann níos doimhne ná an ealaín léiritheach. 

Beocht agus mothú

Bhí Monet an‑tógtha le tírdhreach na Fraince agus 
cé gur leag sé béim ar leith ar chúrsaí datha agus ar 
athruithe solais, ba é cruth na cruaiche féin a bhí 
lárnach sna pictiúir. Is mar chruacha a aithnítear iad 
i dtosach báire agus ní bhaineann an t‑atmaisféar 
dá gcruth inaitheanta ar bhealach ar bith. Téann 
Monet chomh fada fiú le dath láidir a úsáid chun 
imlíne a chur timpeall orthu ar uairibh, díreach ar 
mhaithe lenár n‑aird a dhíriú ar a gcruth. Déarfá go 
bhfuil na cruthanna neamhbheo ar crith le beocht 
i solas na maidine, go bhfuil siad á sleabhcadh faoi  

FÍOR 44.2 CRUACH ARBHAIR 
AG LUÍ NA GRÉINE, a CUMA 
SA SNEACHTA, Claude 
Monet, Musée Marmottan, 
Páras

theas na gréine um nóin, á gcuachadh suas i gceann 
a chéile faoi lagsholas an gheimhridh, nó iad ina 
seasamh ina n‑aonar go brónach um ardtráthnóna. 
Is aisteoirí iad ar stáitse tréigthe.

Móitíf theibí a dhéanamh den ábhar

Ba choincheap casta aduain ag an bpobal é go 
gcaithfí le sraith mar aon saothar amháin agus 
go gcaithfí breathnú ar na páirteanna uile chun 
é a mheas i gceart. Ba é a bhí déanta ag Monet 
nuair a phéinteáil sé na cruacha arís is arís eile mar 
sin agus iad faoi chlónna éagsúla ná móitíf theibí 
a dhéanamh den ábhar féin. Bhí an chruach féin 
gan tábhacht, agus dá réir sin, b’ait leis an bpobal 
é mar ábhar. Mar sin féin, nuair a taispeánadh na 
canbháis ag dánlann Durand‑Ruel i bPáras d’éirigh 
thar cionn leis an taispeántas.

Ábhair Monet
Léiríonn Cruacha Arbhair na luachanna a bhí 
an‑ghar do chroí Monet féin agus dá phobal dúchais. 
Ba é a theastaigh ó Monet ná go n‑áireofaí é mar 
phríomhealaíontóir tírdhreacha na Fraince agus dá 
bharr sin, roghnaigh sé ábhair a bhí Francach go 
smior na gcnámh.

Ní hé gur tírghráthóir díograiseach a bhí i Monet, 
ach bhí sé an‑cheanúil ar a thír dhúchais, mar sin 
féin. Níor theastaigh uaidh go ndíolfaí a chuid 
pictiúr go léir le ceannaitheoirí thar lear – b’fhearr 

leis go bhfanfadh meascán maith dá chuid oibre 
i bPáras. Dar leis gurbh é an t‑aon chathair é ina 
raibh tuiscint éigin don ealaín. 

Saol tuaithe na Fraince á chomóradh

Is mó iad na Cruacha Arbhair ná staidéar lom ar 
chruthanna agus ar dhathanna, mar is léir. Dar le 
Monet gurbh ionann an tuath agus cothú, cur le 
chéile agus comhar na gcomharsan. Léiríonn na 
cruacha príomhtheacht isteach an fheirmeora agus 
príomhtháirge an bhaile. An íomhá a chruthaíonn 
na pictiúir de shaol na tuaithe sa Fhrainc ná saol atá 
sona, folláin agus táirgiúil, saol a bhfuil suaimhneas 
agus leanúnachas ag baint leis.  

Chuaigh an méid sin ar fad i bhfeidhm ar an bpobal 
ag deireadh an 19ú haois, rud a d’fhág go raibh 
an‑tóir ar a shaothar.

Poibleoga
Thug Monet aghaidh ar ghné eile a bhí lárnach i 
saol na tuaithe sa tsraith Poibleoga, sraith pictiúr 
de chrainn ar abhainn an Epte (fíor 44.3, fíor 44.4). 
Ar son an mhargaidh a saothraíodh na crainn 
poibleoige ós rud é nach raibh d’fhoinse teasa ag 
daoine an uair sin ach an gual agus an t‑adhmad. 
Chuir na poibleoga le tírdhreach agus le tráchtáil 
na tuaithe araon. Tharla an samhradh áirithe sin go 
raibh socraithe ag úinéirí na gcrann ar iad a dhíol. 

FÍOR 44.3 POIBLEOGA, Claude Monet, Fitzwilliam Museum, 
Ollscoil Cambridge, Sasana

FÍOR 44.4 POIBLEOGA AR BHRUACH ABHAINN AN EPTE, Claude 
Monet, Dánlann na hAlban, Dún Éideann

FÍOR 44.5 Ard‑Eaglais Rouen, COMHRÉITEACH GORM, SOLAS 
GRÉINE AR MAIDIN, Claude Monet, Musée d’Orsay, Páras

FÍOR 44.7 AGHAIDH AGUS TOUR D’ALBANE (CUMA AR 
MAIDIN), Claude Monet, Músaem na Mínealaíon, Bostún, 
Massachusetts, SAM

FÍOR 44.8 ARD‑EAGLAIS ROUEN I SOLAS IOMLÁN NA GRÉINE: 
COMHRÉITEACH I NGORM AGUS IN ORÁISTE, Claude Monet, 
Bailiúchán Príobháideach

FÍOR 44.6 ARD‑EAGLAIS ROUEN, IARNÓIN (AN BEALACH 
ISTEACH, SOLAS IOMLÁN NA GRÉINE), Claude Monet, 
Bailiúchán Príobháideach

Cheannaigh Monet féin iad mar nár theastaigh 
uaidh go ndéanfaí ábhar a chroí a threascairt.

Sa 19ú haois bhí airgead mór le baint as na crainn 
poibleoige. Ach bhí áilleacht thar na bearta ag 
baint leo freisin – na stoic chaola agus na corónacha 
dosacha agus iad leagtha amach go rithimiúil sa 
tírdhreach. Is cinnte nach mbeadh teachtaireacht 
an ealaíontóra tar éis dul ar seachrán ar dhuine ar 
bith a bheadh ag breathnú ar na pictiúir an uair sin.

Sraith Ard-Eaglais Rouen
Faoin am ar cuireadh Poibleoga ar taispeáint 
i ndánlann Durand‑Ruel bhí Monet ag obair 
cheana féin ar shraith nua pictiúr a bhí bunaithe 
ar Ard‑Eaglais Rouen (fíoracha 44.5‑44.8). Ghlac 
sé na blianta air an tsraith sin a chríochnú. Nuair 
a taispeánadh na pictiúir i mí na Bealtaine 1895 
tharraing siad go leor cainte. Imeacht mór i saol na 
healaíne ba ea an taispeántas mar níor cuireadh 
aon saothar nua le Monet ar taispeáint i bPáras ó 
nochtadh Poibleoga trí bliana roimhe sin. Poibleoga 
féin, níor taispeánadh iad ach ar feadh 10 lá.

Ardeaglais Ghotach

Ba mhór idir sraith nua Monet agus na saothair 
a bhí déanta aige go dtí sin. Cé go raibh pictiúir 
d’fhoirgnimh péinteáilte aige roimhe sin ní raibh 
sé tar éis díriú chomh mion sin riamh ar radharc 
ailtireachta, ná ní raibh an oiread sin dua caite aige le 
móitíf faoi leith cheana. Mar a tharla i gcás Cruacha 

Arbhair agus Poibleoga, chuaigh Ardeaglais Rouen 
i bhfeidhm go mór ar an bpobal. Bhí athbheochan 
chreidimh ar siúl sa Fhrainc go luath sna 1890idí 
agus thairis sin, ba théama Francach amach is 
amach í an ardeaglais Ghotach. Sa Fhrainc a tháinig 
an stíl Ghotach chun cinn ar dtús, stíl a leath ar fud 
na hEorpa ina dhiaidh sin. Arís eile, dhearbhaigh 
saothar Monet go raibh an Fhrainc chun tosaigh ar 
chách ó thaobh cúrsaí cultúrtha de.

An Ardeaglais faoi Dhraíocht na Gréine

Thug an aimsir agus castacht an ábhair dúshlán  
Monet. Thóg sé seomra ar cíos trasna ó aghaidh na 
hArdeaglaise. Bhí radharc glan gan bhriseadh aige 
ar an Ardeaglais agus solas draíochta na gréine ag 
imirt uirthi. Go luath ar maidin lasann an ghrian 
an spéir laistiar den ardeaglais agus déanann 
scáthphictiúr dorcha di. Ach éiríonn an ghrian de 

réir a chéile go dtí go bhfuil an solas ag stealladh 
anuas ina eas ar aghaidh na hardeaglaise. Go luath 
um thráthnóna bíonn an foirgneamh ar fad ag 
glioscarnach faoi sholas na gréine sula dtosaíonn 
na scáthanna ag téaltú aníos ón gcearnóg dhorcha 
agus suas an aghaidh arís. Ar deireadh is iad na 
codanna uachtair ar fad a cheapann gathanna 
deiridh na gréine sula n‑ímíonn sí faoi. Gabhann 
pictiúir Monet iarmhairt sin na gréine de réir mar 
a athraíonn an solas. Leátar gnéithe ailtireachta 
agus an chloch ghlas sa solas órga agus leagann 
na dathanna doimhne corcra agus dearg béim ar 
na scáthanna. Scríobh sé chuig a bhean Alice in 
Giverny agus é i mbun na hoibre agus dúirt léi nach 
mbíodh lá a d’imíodh thart nach bhfeicfeadh sé rud 
éigin nach raibh tugtha faoi deara aige cheana.

Gairdín Giverny
Bhí suim ag Monet sa gharraíodóireacht riamh anall 
agus fiú in am an ghátair chaitheadh sé airgead 
ar bhláthanna agus ar thograí garraíodóireachta. 
Anois agus a shaibhreas déanta aige, ba é an chéad 
rud a rinne sé nuair a cheannaigh sé an teach in 
Giverny ná gairdín álainn a fhorbairt ag a eastát 
agus foireann a fhostú chun aire a thabhairt dó 
(fíor 44.9). Thóg sé cosáin agus ceapacha ardaithe 
de bhláthanna a bheadh faoi bhláth ó thús an 
earraigh go deireadh an fhómhair agus chuir sé 
rósanna ag dreapadh ar threilísí.

An gairdín uisce

Sa bhliain 1893 cheannaigh Monet píosa talún ar an 
taobh eile den bhóthar uaidh. Ba ar an láthair sin a 
thóg sé a ghairdín cáiliúil, gairdín na nduilleog báite 
(fíor 44.10). Bhí saothar agus dua áirithe ag baint leis 
mar thionscadal mar bhí roinnt de mhuintir Giverny 
go mór in amhras faoin togra. B’éigean abhainn an 
Epte a chur dá cúrsa agus shíl muintir an bhaile go 
maolófaí sruth na habhann agus go dtruailleofaí 
an t‑uisce mar thoradh ar an obair. Bhí imní orthu 
fosta faoi na plandaí neamhdhúchasacha a bhí á 
gcur aige. D’éirigh le Monet na deacrachtaí sin a 
shárú, áfach, agus laistigh de bhliain bhí gairdín 
aoibhinn cruthaithe aige. Líonadh an lochán le 
duilleoga báite agus cuireadh droichead adhmaid 
ar stíl na Seapáine trasna uirthi. Ag fás timpeall an 
locháin bhí crainn, toir agus bláthanna.  

Priontaí Hiroshige

Leis na gairdíní sin ba mhó a bhí Monet gafa le 
linn na 26 bliain deiridh dá shaol. Mhéadaigh sé an 
lochán cúpla uair. Rinneadh na gairdíní a dhearadh 
ionas go gcuirfidís barr maise ar a chéile – gairdín 
flúirseach na mbláthanna a bhí beo le dathanna 
agus gairdín an uisce a bhí suaimhneach agus 

ciúin. Bhí blas an oirthir ar an ngairdín tríd síos: an 
droichead Seapánach, an bambú, na crainn ginceo 
agus crainn torthaí na Seapáine ar bhruacha an 
locháin. Níl aon amhras ach go bhfuil tionchar na 
bpriontaí a rinne Utagawa Hiroshige le feiceáil 
ar leagan amach na ngairdíní. Bhí Hiroshige ar 
dhuine de na healaíontóirí ba bhisiúla agus ba 

FÍOR 44.10 GAIRDÍN UISCE 
MONET, GIVERNY

FÍOR 44.9 GAIRDÍN 
MONET, GIVERNY

chumasaí a bhí ag obair ag an am agus cuireadh 
saothair leis ar taispeáint i bPáras.   

Agus é ag tarraingt ar dheireadh a shaoil rinne 
Hiroshige sraith de phriontaí ar bhlocanna 
adhmaid dar teideal Céad Radharc Cáiliúil ar Edo 

(Tokyo an t‑ainm atá ar Edo inniu). Sna léaráidí den 
ghnáthshaol i gcathair Edo cuireann Hiroshige fís 
ghlé den nádúr agus den duine inár láthair. Feictear 
suíomhanna cáiliúla, féilte bliantúla agus seónna 
séasúir mórthaibhseacha sna pictiúir. Bhí tóir orthu 
ar fud an domhain.

Sraith an droichid Sheapánaigh

Bhí Monet an‑bhródúil as na gairdíní. Agus é ag 
caint le hagallóir amháin dúirt sé go raibh gach ar 
shaothraigh sé curtha isteach sna gairdíní sin aige 
agus nach bhféadfadh sé a shéanadh go raibh sé 
bródúil astu. Ach bhí tamall de bhlianta ann sula 
raibh na gairdíní le feiceáil ina chuid ealaíne. 
Sa bhliain 1899 rinne sé sraith de 18 bpictiúr den 
droichead Seapánach (fíor 44.12) agus den solas ag 
imirt ar dhromchla an locháin. Taispeánadh dhá 
cheann déag díobh sin ag dánlann Durand‑Ruel 
i mí na Nollag 1900. Lochán na nDuilleog Báite a 
tugadh ar an gcuid is mó díobh.

Cor cinniúnach ba ea na pictiúir sin do Monet 
nó ar feadh tamaill roimhe sin ní raibh sé tar éis 

FÍOR 44.11 AN DROICHEAD LE VISTÉIRIA, UTAGAWA 
HIROSHIGE, GALERIE JANETTE OSTIER, PÁRAS

FÍOR 44.12 LOCHÁN DUILLEOG 
BÁITE: COMHRÉITEACH BÁNDEARG, 
CLAUDE MONET, MUSÉE D’ORSAY, 
PÁRAS

a bheith ag péinteáil in aon chor. Buaileadh a 
leasiníon, Suzanne Hoschedé, breoite agus fágadh 
an teaghlach cloíte i ndiaidh a báis in 1899. Ba mhór 
an faoiseamh ón méala é do Monet a bheith ag 
péinteáil sa ghairdín uisce. 

‘Mo lochán á nochtadh’

Le bás Suzanne tháinig deireadh le ré faoi leith agus 
leis an 19ú haois. Ach déanann an t‑uisce drithleach, 
an dromchla bláfar agus na dathanna glasa sa 
tsraith comóradh ar an am ar ar thug sé ‘mo lochán 
á nochtadh’ blianta ina dhiaidh sin. Cuireadh sraith 
de na pictiúir ar taispeáint ag dánlann Durand‑Ruel 
in 1909, Duilleoga Báite – Sraith de Thírdhreacha 

Uisce an teideal a bhí ar an taispeántas (fíor 44.13). 
Chuaigh an taispeántas go mór i gcion ar an bpobal. 

Na Duilleoga Báite

Obair achrannach a bhí sna Duilleoga Báite ón tús. 
Bhualadh frustrachas mór an t‑ealaíontóir, thagadh 
babhtaí meadhráin air agus thagadh ceo ar a 
shúile go minic. Ach, tar éis dó cuairt a thabhairt 
ar Chathair na Veinéise le Alice, d’fhill sé ar na 
duilleoga báite ‘le súile nua’, faoi mar a dúirt sé 
féin.

An solas ag drithliú ar dhromchla an uisce ab ábhar 
don tsraith úr staidéar. Is amhlaidh a d’imigh 
Monet go mór ón bpéintéireacht thraidisiúnta agus 
Na Duilleoga Báite idir lámha aige. Ar na duilleoga 
féin a dhírigh Monet agus gan bruach na habhann 
a bheith le feiceáil mar fhíor spéire aige. Phéinteáil 
sé na duilleoga báite faoin meathsholas le breacadh 
an lae agus le titim na hoíche. Na spriocanna ealaíne 
a bhí á thiomáint ón tús, d’éirigh leis iad a fhí le 
chéile sa tsraith sin. Faoin am sin bhí Monet tar 
éis bogadh i dtreo na teibíochta. Go deimhin, bhí 
saothar Monet chomh mór sin chun cinn ar a linn 
féin nár thug aon duine faoi deara go dtí 1978 go 
raibh ceann de na pictiúr de na duilleoga báite ar 
crochadh bun os cionn sa Musée Marmottan Monet 
i bPáras.

An tionscadal mór deiridh

D’imigh sé bliana sular fhill Monet ar na duilleoga 
báite arís. Bhí na blianta sin ar na blianta ba dheacra 
ina shaol. 

Bhí drochthús leis an mbliain 1910. Sceith abhainn 

na Séine thar a bruacha agus fágadh Giverny faoi 
uisce. Ba bheag nár bádh an droichead Seapánach 
ar fad agus bhí go leor den ghairdín faoin uisce. Bhí 
Monet in ísle brí mar gheall ar an ngairdín álainn a 
raibh an oiread sin dua agus airgid caite aige leis. 
Ansin, nuair a bhí an tuile tráite faoi dheireadh, 
fuair sé amach go raibh an leoicéime ar a bhean. 
Cailleadh í i mí na Bealtaine 1911. Scríobh Monet 
chuig cara leis agus dúirt sé go raibh sé cloíte ar fad 
agus a chomrádaí ionmhain ar shlí na fírinne. 

D’éirigh sé as an bpéintéireacht tamall, é sáraithe 
ar fad ag an tseanaois agus ag an mbrón, ach ní 
raibh deireadh lena chuid trioblóidí fós. Fuair sé 
amach go raibh tinneas inchinne ar a mhac, tinneas 
a thabharfadh a bhás. Mar bharr ar an donas, bhí 
catarachtaí ar an dá shúil ag Monet ach dhiúltaigh 
sé dul faoi scian chun iad a bhaint. Ba chuma leis 
dul faoin scian, an t‑údar imní a bhí aige ná nach 
mbeadh radharc na súl mar a bhí i ndiaidh na 
hobráide. 

Bhí a mhac, Jean, tar éis Blanche, iníon Alice 
Hoschedé, a phósadh. Ach nuair a cailleadh Jean in 
1913 bhog Blanche isteach in aontíos le Monet ionas 
go bhféadfadh siad beirt sólás a thabhairt dá chéile. 
Ba chomrádaí dílis í, ní hamháin gur choinnigh sí 
an teach agus gur thug sí aire do Monet, ach mar 

FÍOR 44.13 NYMPHÉAS (DUILLEOGA BÁITE), Claude Monet, 
bailiúchán príobháideach

phéintéir í féin, bhí an‑spéis aici ina chuid oibre. 

Les Grandes Decorations 
Roinnt blianta roimhe sin bhí smaoineamh ag Monet 
le haghaidh seomra bia cruinn a mhaisiú. Rith sé 
leis sraith de grandes decorations a phéinteáil. Is é 
a bheadh ann ná pictiúir d’uisce agus de phlandaí 
uisce ar phainéil chanbháis agus iad crochta thart 
ar na ballaí faoi ráille dádó. Mar ullmhúchán don 
tionscadal sin phéinteáil sé roinnt staidéar den 
ghairdín uisce agus de na plandaí ann. Cuireadh 
ar stóráil san íoslach iad i ndiaidh bhás Suzanne 
Hoschedé, iad folaithe faoi mar a bhí na duilleoga 
báite faoi chlábar an gheimhridh amuigh sa lochán.

Tháinig Monet ar na staidéir sin arís seacht 
mbliana déag níos déanaí agus é ag cur caoi ar a 
stiúideo sular tháinig Blanche a chónaí leis. Nuair a 
smaoinigh Monet go bhféadfadh sé tabhairt faoin 
tionscdal mór d’uisce agus de phlandaí uisce arís 
bhí sé ar bís ar fad. Ach bhí sé 74 bliain d’aois agus 
mhothaigh sé go mb’fhéidir go raibh sé ró‑aosta 
chun tabhairt faoi thasc mór dá leithéid. Ar an 
dea‑uair thuig cara leis, Georges Clemenceau, cé 
chomh tábhachtach is a bhí an tionscadal do Monet. 
Státaire ba ea Clemenceau agus bhí spéis mhór 
aige féin sa gharraíodóireacht. Scríobh sé chuig 

Monet agus mhol sé dó gan a thuilleadh moille a 
dhéanamh. Dúirt sé leis go mbeadh sé ar a chumas 
an tionscadal a chur i gcrích fós agus gur cheart dó 
é a dhéanamh mar sin.

Stiúideo nua

Chun leanúint ar aghaidh leis an olltionscadal bhí 
ar Monet stiúideo nua a thógáil. D’oibrigh Monet 
leis i rith laethanta dorcha an Chéad Chogadh 
Dhomhanda. Fiú nuair a bhí an cath faoi bhun 
65 ciliméadar uathu agus nuair a d’fhág muintir 
Giverny féin an baile d’fhan Monet. Bhí a mhac óg 
Michel ag troid sa chogadh, ach mar dhíon ar an 
mbuairt agus ar uafás scáfar an chogaidh chrom 
Monet ar chuid oibre féin.

An Chéad Chogadh Domhanda

Ar uairibh chuir an cogadh an oiread sin déistine 
ar Monet go ndeachaigh sé dian air a bheith ag 
péinteáil. Ach chuir sé iallach air féin leanúint leis an 
obair ar na painéil mhóra chanbháis. Amuigh faoin 
aer a rinneadh na pictiúir staidéir ach sa stiúideo nua 
a péinteáladh na pictiúir chríochnaithe. Bhí díon 
gloine ar an stiúideo chun an oiread solais nádúrtha 
agus ab fhéidir a ligean isteach ann. Rinneadh na 
canbháis a shíneadh agus ansin feistíodh ar fhráma 

FÍOR 44.14 NYMPHÉAS, Musée de l’Orangerie, Páras

speisialta iad a raibh rothaí faoi, rud a rinne éasca 
iad a bhogadh timpeall. Ba é a shíl Monet a chur 
in iúl thar na painéil ná an ghluaiseacht ó éirí go 
luí na gréine. Is féidir tionchar ealaín na Seapáine 
a fheiceáil sa chomhdhéanamh agus sna dathanna 
beoga. Faoi mar a dhéantar ar phictiúir scáileáin na 
Seapáine feictear stoic na gcrann sailí ar dhá thaobh 
an phictiúir agus fágtar spás folamh eatarthu, rud a 
chruthaíonn doimhneacht sa chomhdhéanamh.

Cuairt ar an stiúideo

D’fhág an margaire ealaíne René Gimpel cuntas ar 
chuairt a thug sé ar stiúideo Monet nuair a bhí an 
obair ar siúl aige:

B’ait an radharc ealaíne a bhí romhainn: bhí 
dosaen canbhás ina seasamh ar an talamh, iad 
leagtha amach le hais a chéile i gciorcal, gach 
ceann acu tuairim is dhá mhéadar ar fad agus os 
cionn méadair ar airde; leathanradharc d’uisce 
agus de dhuilleoga báite, den solas agus den 
spéir. Ní raibh tús ná críoch leis an uisce ná leis 
an spéir san éigríoch úd. Ba dhóigh linn gur 
ag breathnú ar an domhan agus é á chruthú 
a bhíomar. Is ait an mothú é, tá mistéir agus 
filíocht ag baint leis, agus lena chois sin, tá an 
neamhréalaíocht mhilis. Bíonn idir mhíchompord 
agus phléisiúr i gceist nuair a tharlaíonn sé thú a 
bheith timpeallaithe ag uisce ar gach taobh agus 
gan é ag teagmháil leat.

Saothair dheireanacha Monet

Sna blianta i ndiaidh an chogaidh chuaigh radharc 
na súl in olcas ag Monet. Is féidir é sin a aithint 
ar na dathanna géara a d’úsáid sé sna saothair 
dhéanacha. Ach faoi 1923 ba ar éigean a bhí sé 

in ann cruthanna a dhéanamh amach agus ní 
raibh an dara rogha aige ach dul faoi scian chun 
na catarachtaí a bhaint dá shúile. Bhí an ceart ag 
Monet, d’fhág an obráid go raibh radharc na súl 
athraithe ar fad. Ar ámharaí an tsaoil bhí sé in ann 
spéaclaí daite a úsáid chun idirdhealú a dhéanamh 
idir na dathanna go pointe áirithe.

Choimeád Monet painéil na mórshraithe Duilleoga 
Báite don chuid eile dá shaol. Cailleadh é ar an 
5 Nollaig 1926 agus d’fhág sé an tsraith ar fad 
ag an stát. Ina theannta sin, d’fhág sé treoracha 
dochta faoin gcaoi ar chóir na painéil a chur ar 
taispeáint. Rinneadh gach rud de réir threoracha 
an ealaíontóra. Tógadh seomraí ubhchruthacha 
go speisialta do na Nymphéas (Na Duilleoga Báite) 
sa Musée de l’Orangerie i bPáras. Rinneadh iad a 
ghliúáil de na ballaí ansin gan aon vearnais orthu 
(fíor 44.14). 

Conclúid
Sna 1960idí cuireadh urlár eile os cionn na seomraí 
a raibh saothair Monet ar taispeáint iontu, rud a 
chuir isteach go mór ar an solas sa seomra. Ach 
rinneadh athchóiriú ar an Musée de l’Orangerie 

idir 2001 agus 2007 agus cuireadh an díon gloine 
isteach arís. Soilsíonn an solas nádúrtha tríd an díon 
anois mar a bhí i gceist ag an ealaíontóir i gcónaí. 
Is féidir taitneamh a bhaint as na Nymphéas anois 
de réir mar athraíonn siad leis an aimsir agus leis 
na séasúir, agus de réir mar a athraíonn an solas in 
imeacht an lae. 

Ceisteanna

1. Cén ghluaiseacht ealaíne a thug dúshlán an Impriseanachais i ndeireadh an 19ú 
haois?

2. Cé na gnéithe de na hábhair a phéinteáladh Monet a bhí Francach go sainiúil?

3. Cén fáth ar phéinteáil Monet sraitheanna seachas pictiúir aonair? 

4. Céard a chruthaigh Monet ag a theach cónaithe in Giverny? 

5. Céard í an tsraith mhór dheireanach a phéinteáil Monet?

Aiste

1. D’éirigh Monet míshásta lena chuid oibre agus luigh sé isteach ar chur chuige nua 
a fhorbairt i leith na péinteála.  Déan cur síos ar conas a rinne sé é sin agus cén 
toradh a bhí air.

2. Ba é Monet an príomhealaíontóir tírdhreacha sa Fhrainc ar feadh na mblianta.  
Tabhair achoimre ar dhul chun cinn a chuid oibre sna 1890idí agus sa 20ú haois 
luath.

Staidéar ar phictiúir dhaite

1. Scrúdaigh Cruacha Arbhair ag Deireadh Samhraidh, a gCuma ar Maidin (fíor 44.1) 
agus Cruach Arbhair ag Luí na Gréine, a Cuma sa Sneachta (fíor 44.2) agus tabhair 
do bharúil faoi conas a d’éirigh le Monet an comhdhéanamh simplí sin a úsáid 
chun íomhá ollmhór de shaol na tuaithe a chruthú. 

2. Scrúdaigh Poibleoga ar Bhruach an Epte (fíor 44.4) agus déan cur síos ar 
chomhdhéanamh na gcrann agus na habhann sa saothar. 

3. Scrúdaigh grianghraf de ghairdín uisce Monet ag Giverny (fíor 44.10) agus den 
phrionta ar bhloc adhmaid a rinne Hiroshige, An Droichead le Vistéiria (fíor 44.11). 
Tabhair do bharúil faoi conas a spreag a leithéid de phrionta Monet agus an 
gairdín uisce á chruthú aige.

4. Féach ar na pictiúir de na Nymphéas (fíor 44.14) ar taispeáint sa Musée de 

l’Orangerie i bPáras agus déan cur síos ar an mothú a chuir Monet in iúl.


